
Eccellenza Reverendissima,
Fl-okkażjoni tal-XXXV “Laqgħa ta’ ħbieberija bejn il-popli” hu pjaċir tiegħi li nwassal lilek, lill-organiżżaturi, lill-volontarji u lil kull min qed jieħu sehem, it-tislima kordajli u l-barka tal-Qdusija Tiegħu l-Papa Franġisku, flimkien mal-awgurju personali tiegħi ta’ kull ġid fuq din l-inizjattiva importanti.
It-tema magħżula għal dis-sena – Lejn il-periferiji tad-dinja u tal-eżistenza – hija eku ta’ dak li jħeġġiġna nagħmlu l-ħin kollu l-Qdusija Tiegħu.  Sa minn mindu kien isqof fi Buenos Aires, hu fehem li l-“periferiji” mhumiex biss postijiet, imma anki, anzi fuq kollox, persuni, kif kien qal fl-intervent tiegħu waqt il-Kongregazzjonijiet Ġenerali ta’ qabel il-Konklavi: «Il-Knisja hi msejħa biex toħroġ minnha nfisha u tmur lejn il-periferiji, mhux biss dawk ġeografiċi, imma wkoll dawk eżistenzjali: dawk tal-misteru tad-dnub, tat-tbatija, tal-inġustizzja, tal-injoranza u n-nuqqas ta’ fidi, dawk tal-ħsieb, dawk ta’ kull xorta ta’ miżerja» (9 ta’ Marzu 2013).
Għaldaqstant, il-Papa Franġisku jirringrazzja lil dawk li huma responsabbli mill-“Meeting” li laqgħu u xerrdu l-istedina tiegħu biex nimxu f’din il-prospettiva.  Knisja li “toħroġ” hija l-unika waħda possibbli skont l-Evanġelju; xhieda ta’ dan hi l-ħajja ta’ Ġesù, li kien imur minn villaġġ għal ieħor iħabbar is-Saltna t’Alla u kien jibgħat qablu lid-dixxipli tiegħu.  Għal dan kien bagħtu fid-dinja l-Missier.
Id-destin ma ħalliex lill-bniedem waħdu​ hija t-tieni parti tat-tema tal-Meeting: espressjoni tal-Qaddej t’Alla Don Luigi Giussani li tfakkarna li l-Mulej ma telaqniex għal riħna, ma nsiniex.  Fiż-żmien l-antik kien għażel bniedem, Abram, u qallu biex jimxi lejn l-art imwiegħda.  U mal-milja taż-żmien għażel mara żgħażugħa, il-Verġni Marija, biex isir laħam u jiġi jgħammar fostna.  Nażaret kien verament villaġġ insinifikanti, “periferija” mill-aspett politiku u reliġjuż; imma Alla propju ‘l hemm ħares biex itemm il-pjan ta’ ħniena u ta’ fedeltà tiegħu.
In-Nisrani ma jibżgħax jiddeċentraliżża, li jmur lejn il-periferiji għax iċ-ċentru tiegħu hu Ġesù Kristu.  Hu jeħlisna mill-biża’; fil-kumpanijja tiegħu aħna nistgħu nimxu ‘l quddiem u nħossuna żguri kull fejn inkunu, anki fil-waqtiet mudlama ta’ ħajjitna, għax nafu li mmorru fejn immorru, il-Mulej dejjem jasal qabilna bil-grazzja tiegħu, u l-ferħ tagħna hu li naqsmu l-aħbar it-tajba li Hu jinsab magħna.  Wara li temmew missjoni, id-dixxipli ta’ Ġesù reġgħu lura entużjasti għas-suċċess li kienu kisbu.  Imma Ġesù qalilhom: «Madankollu mhux b'dan ifirħu, li l-ispirti joqogħdu għalikom, imma ifirħu għax għandkom isimkom miktub  fis-smewwiet».  Mhux aħna nsalvaw id-dinja, Alla biss isalvaha.
Il-bnedmin ta’ żmienna qiegħdin f’periklu kbir li jgħixu f’dieqa individwalista, iżolata anki fost il-kwantità ta’ ġid tal-konsum, li wara kollox, ħafna jibqgħu mċaħħdin minnu.  Spiss jiddominaw stili ta’ ħajja li lil dak li jkun iġegħeluh iqiegħed it-tama tiegħu fis-sigurtà ekonomika jew fil-poter jew fis-suċċess purament tad-dinja.  Anki l-Insara jinsabu f’dar-riskju.  «Hu evidenti – jaffrma l-Qdusija Tiegħu – li f’xi postijiet ġiet prodotta “deżertifikazzjoni spiritwali” frott tal-proġett tas-soċjetà li trid tibni lilha nnifisha mingħajr Alla». (Eżortazzjoni Appostolika “Il-Ferħ tal-Evanġelju”, 86).  Imma dan m’għadnux jaqtgħalna qalbna kif kien fakkarna Benedittu XVI meta inawgura s-Sena tal-Fidi: «Fid-deżert nerġgħu niskopru l-valur ta’ dak li hu essenzjali biex ngħixu; b’hekk fid-dinja kontemporanja huma evidenti tant sinjali, spiss manifestati f’għamla impliċita jew negattiva, tal-għatx għal Alla, tas-sens aħħari tal-ħajja.  U fid-deżert hemm bżonn l-aktar ta’ nies ta’ fidi li b’ħajjithom stess juru t-triq lejn l-Art Imwiegħda biex b’hekk iżommu ħajja t-tama» (Omelija tal-Quddiesa tal-Ftuħ tas-Sena tal-Fidi, 11 ta’ Ottubru 2012)
Il-Papa Franġisku jistieden il-kollaborazzjoni, anki permezz tal-Laqgħa ta’ ħbiberija bejn il-popli, biex nerġgħu lura lejn l-essenzjal, li hu l-Evanġelju ta’ Ġesù Kristu.  «L-Insara għandhom id-dmir li jħabbruh mingħajr ma jħallu barra lill ħadd, mhux bħal dak li jrid jimponi xi obbligu ġdid, imma bħal bniedem li jrid jaqsam il-ferħ, juri xefaq sabiħ, joffri ikla mixtieqa.  Il-Knisja ma tikbirx bil-prożelitiżmu imma “bl-attrazzjoni”» (Il-Ferħ tal-Evanġelju, 14), cioè bix-xhieda personali, b’rakkont, b’ġest, jew bil-forma li l-istess Spirtu s-Santu jista’ jqanqal f’xi sitwazzjoni konkreta (ibid, 128).
Lil min hu responsabbli u lill-parteċipanti fil-Meeting, il-Qdusija Tiegħu jindikalhom żewġ punti partikolari għall-attenzjoni tagħhom:
Qabel xejn jistedinhom biex qatt ma jitilfu l-kuntatt mar-realtà, anzi, għandhom iħobbu r-realtà.  Dan ukoll hu parti mix-xhieda Nisranija: fil-preżenza tal-kultura dominanti li fl-ewwel post tqiegħed l-apparenza, dak li hu superfiċjali u proviżorju, l-isfida hi li nagħżlu u nħobbu r-realtà.  Don Giussani ħalla dan il-wirt bħala programm tal-ħajja meta kien afferma: «L-uniku kundizzjoni biex wieħed ikun dejjem reliġjuż hu li jgħix intensament dak li hu realistiku.  Il-formola biex wieħed jasal għat-tifsira tar-realtà hi dik li bniedem jgħix dak li hu realistiku mingħajr impedimenti, jiġifieri mingħajr ma jiċħad jew jinsa xejn.  Infatti, ma jkunx uman, cioè raġjonevoli, li nikkunsidraw l-esperjenza minn dak li hu superfiċjali biss, mir-rawgħa tal-quċċata tal-mewġa, mingħajr ma ninżlu fil-qiegħ ta’ dak li qed iqanqalha» (Is-Sens Reliġjuż, p.150)
Minbarra dan, jistedinkom iżżommu l-ħarsa tagkom dejjem fissa fuq dak li hu essenzjali.  Infatti, il-problemi l-aktar gravi jitfaċċaw meta l-messaġġ Nisrani jidentifika ruħu ma’ aspetti sekondarji li ma jesprimux ir-ruħ tat-tħabbira.  B’mod li wara elfejn sena, Ġesù reġa sar xi ħadd mhux magħruf f’tant pajjiżi anki tal-punent, «jeħtieġ inkunu realistiċi u ma nistennewx li dawk li qed jirċievu l-messaġġ tagħna jafu xinhu l-kuntest sħiħ ta’ dak li qed ngħidu u li jistgħu jorbtu d-diskors tagħna mal-qalba essenzjali tal-Evanġelju li tagħtih is-sens u l-ġmiel li jiġbduk (Il-Ferħ tal-Evanġelju, 34).
Għaldaqstant, id-dinja li qed tinbidel b’ritmu tant mgħaġġel titlob mingħand l-Insara li jkunu disponibbli li jfittxu forom u metodi biex jikkomunikaw b’lingwaġġ li jinftiehem in-novità dejjiema tal-Kristjaneżmu.  Anki f’dan jeħtieġ li nkunu realistiċi.  «Ħafna drabi jkun aħjar li nnaqqsu l-pass, inwarrbu l-ansjetà biex inħarsu dritt fl-għajnejn u nisimgħu, jew inwarrbu dak li hu urġenti biex nakkumpanjaw lil min baqa’ fix-xifer tat-triq» (ibid., 46).
Il-Qdusija Tiegħu joffri dawn ir-riflessjonijiet bħala kontribut għall-ġimgħa li se ddum sejra l-laqgħa, lil dawk kollha li se jkunu qed jieħdu sehem, partikolarment lil min hu responsabbli, lill-organiżżaturi u lill-kelliema li ġejjin mit-truf tad-dinja u tal-eżistenza biex jagħtu xhieda li Alla l-Missier ma jħallix lil uliedu waħedhom.  Il-Papa jawgura li ħafna jkunu jistgħu jgħixu mill-ġdid l-esperjenza tal-ewwel dixxipli ta’ Ġesù, li meta ltaqgħu miegħu fuq ix-xatt tal-Ġordan semgħu l-mistoqsija: «X’qiegħdin tfittxu?».  Jalla din il-mistoqsija ta’ Ġesù takkumpanja dejjem il-mixja ta’ dawk kollha li jżuru l-“Laqgħa ta’ ħbiberija bejn il-popli”.
Filwaqt li jistedinkom titolbu għalih u għall-ministeru tiegħu, il-Papa Franġisku jinvoka l-protezzjoni materna tal-Omm Verġni u minn qalbu jibgħat lilek, Eċċellenza, u lill-komunità kollha tal-“Meeting” il-Barka Appostolika.
Filwaqt li nitlob lill-Eċċellenza Tiegħek li twassal ukoll l-awguri tiegħi personali, nieħu l-okkażjoni biex nikkonferma s-sens tiegħi ta’ tislim mill-aktar sinċier.
Devotissimament lejk,
Eċċellenza Reverendissima,
Pietro Kard. Parolin
Miġjub għall-Malti mit-Taljan minn Joe Huber.

